
Niti Pradipah

నీతిప్రదీపః

రత్నాకరః కిం కురుతే స్వరత్నైర్విన్ధ్యాచలః   కిం కరిభిః కరోతి ।
శ్రీఖణ్డఖణ్డైర్మలయాచలః    కిం పరోపకారాయ సతాం విభూతిః ॥ ౧॥
కర్ణావఘాతైరపి   తాడ్యమానా దూరీకృతాః కరివరేణ మదాన్ధబుద్యా  ।
తస్యైవ  గణ్డయుగమణ్డనహానిరేషా   భృఙ్గాః  పునర్వికచపద్మవనే చరన్తి ॥౨॥
యేనాకారి మృణాలపత్రమశనం  క్రీడా  కరిణ్యా సహ

స్వచ్ఛన్దం  భ్రమణశ్చ  కన్దరగణే  పీతం పయో నిర్ఝరమ్  ।
సోఽయం వన్యకరీ నరేషు పతితః పుష్ణాతి  దేహం తృణై -

ర్యద్దైవేన  లలాటపత్రలిఖితం  తత్ ప్రోజ్ఝితుం   కః క్షమః ॥ ౩॥
శశిదివాకరయోర్గ్రహపీడనం  గజభుజఙ్గమయోరపి  వన్ధనమ్  ।
మతిమతాఞ్చ విలోక్య దరిద్రతాం  విధిరహో బలవాన్ ఇతి మే మతిః ॥ ౪॥
వ్యోమ్న్యేకాన్తవిహారిణోఽపి విహగాః సమ్ప్రాప్నువన్త్యాపదం

వధ్యన్తే నిపుణైరగాధసలిలాన్మత్స్యాః  సముద్రాదపి  ।
దుర్నీతే హి విధౌ కిమస్తి చరితం కః స్థానలాభే  గుణః

కాలో హి వ్యసనప్రసావితకరో  గృహ్ణాతి  దూరాదపి ॥ ౫॥
అపి దలన్ముకులే బకులే యయా పదమధాయి కదాపి న తృష్ణయా  ।
అహహ సా సహసా విధురే విధౌ మధుకరీ బదరీమనువర్తతే ॥౬॥
గతోఽస్మి తీరం జలధేః పిపాసయా స చాపి శుష్కశ్శులుకీ కృతో మయా ।
న దృశ్యతే దోషలవోఽపి తోయధేర్మమైవ  తత్కర్మఫలం విజృమ్భతే ॥ ౭॥
సింహక్షుణ్ణకరీన్ద్రకుమ్భగలితం   రక్తాక్తముక్తాఫలం

కాన్తారే బదరీధియా ద్రుతమగాత్  భిల్లస్య  పత్నీ ముదా ।
పాణిభ్యామగుహ్య శుక్లకఠినం  తద్వీక్ష్య దూరే జహా-

వస్థానే  పతతామతీవ మహతామేతాదృశీ స్యాద్గతిః  ॥౮॥
కిన్తే నమ్రతయా  కిమున్నతతయా కిన్తే ఘనచ్ఛాయయా

కిన్తే  పల్లవలీలయా  కిమనయా చాశోక పుష్యశ్రియా  ।
యత్త్వన్మూలనిషణ్ణఖిన్నపథికస్తోమః  స్తువన్నన్వయం

న స్వాదూని మృదూని ఖాదతి ఫలాన్యుత్కణ్ఠముత్కణ్ఠితమ్   ॥౯॥
దూరే మార్గాన్నివససి  పునః కణ్టకైరావృతోఽసి 

ఛాయాశూన్యః ఫలమపి చ తే వానరైరప్యభక్ష్యమ్  ।
నిర్గన్ధస్త్వం    మధుపరహితః శాల్మలే సారశూన్యః

సేవాస్మాకం భవతి విఫలా తిష్ఠ నిశ్వస్య యామః ॥ ౧౦॥
హంసాః పద్మవనాశయా మధులిహః సౌరభ్యలాభాశయా

పానథాః స్వాదుఫలాశయా బలిభుజో గృధ్రాశ్చ  మామ్సాశయా ।
దూరాదున్నతపుష్పరాగనికరైర్నిఃసారమిథ్యోన్నతైః 

రే రే శాల్మలిపాదప ప్రతిదినం  కేన త్వమావఞ్చితః ॥ ౧౧॥
కిన్తేన హేమగిరిణా రజతాద్రిణా  వా యత్ర స్థితా  హి తరవస్తరవస్త ఏవ ।
వన్దామహే  మలయమేవ యదాశ్రయేణ  శాకోటనిమ్బకుటజాన్యపి చన్దనాని  ॥ ౧౨॥
నిర్వాణదీపే కిము తైలదానం  చౌరే గతే వా కిము సావధానమ్ ।
వయోగతే కిం వనితావిలాసః పయోగతే కిం ఖలు సేతుబన్ధః  ॥ ౧౩॥
శీతేఽతీతే వసనమశనం వాసరాన్తే నిశాన్తే

క్రీడారమ్భః  కువలయదృశాం యౌవనాన్తే వివాహః ।
సేతోర్బన్ధః  పయసి గలితే ప్రస్థితే   లగ్నచిన్తా

సర్వఞ్చైతద్భవతి  విఫలం స్వస్వకాలే వ్యతీతే ॥ ౧౪॥
నవం వస్త్రం  నవచ్ఛత్రం  నవ్యా స్త్రీ నూతనం గృహమ్ ।
సర్వఞ్చ నూతనం శస్తం సేవకాన్నే పురాతనే ॥ ౧౫॥
సమాయాతి యదా లక్ష్మీర్నారికేలఫలామ్బువత్ ।
వినిర్యాతి యదా లక్ష్మీర్గజభుక్తకపిత్థవత్   ॥ ౧౬॥
ఇతి శ్రీమహాకవి  వేతాలభట్టవిరచితం  నీతిప్రదీపకావ్యం  సమాప్తమ్ ॥

